
Naleraq Kuno Fencker

 

 

Nunatta Karsiata 2025-mut naatsorsuutaasa akuersissutigineqarnissaannik siunnersuut 

(Aningaasaqarnermut Akileraartarnermullu Naalakkersuisoq) 

 

Siullermeerneranut oqaaseqaat: 

 

Nunatta karsiata naatsorsuutai, suliffeqarfiutitta naatsorsuutai, aningaasaliissutit 

kommunenut, peqqinnissaqarfimmut, ilami Nunatta karsianiit aningaasaliissutit tamarmik 

kukkunersiorneqarput Nunatta karsiata kukkunersiusuanit. Suliaq annertooq, 

atuagassarpassuit, iserfigisassarpassuit, kisitsiserpassuit.  

 

Nunatta karsiata 2025 oqaluttuaannanngorpoq, kisiannili asuliunngitsumik ingerlanitsinnut 

takutitsivoq - pimoorussinerusariaqarpugut tamatta. 

 

Landskarsi 101 million kr-inik amigartoorpoq, ineriartorneq ernumanartoq erserpoq, 

aningaasartuutit qaffakkiartorput, isertitanik sukkanerusumik pisariaqartitsivugut. 

Aperisariaqarpugullu, aningaasat eqqortumik, isumatusaarlutalu atorpagut? 

Innuttaasut pitsaasumik aningaasarpassuit atukkagut malugisarpaat? Aap, kisianni 

pitsaanerusariaqarluinnarpoq. 

 

Aningaasartuutit 726 millioninik 2024-mut naleqqiullugu qaffapput. Kisiannili isertitat 456 

mio. Kr.-inik taamaallaat qaffassimapput. 

Aningaasartuutit sukkanerusumik, annertunerusumik isertitaniik ingerlanerat 

ernumanarpoq. 

 

Nutaaliortariaqarpugut, aqutsinerput pitsanngorsartariaqarparput. 

 

Aaqqissuusseqqinneq nunatsinni pisariaqarpoq. 

2025 ingerlatsinermi nunatta karsia millionerpassuarnik amigartoorpoq. 

 

Kukkunersiunermi ataatsimiisitaliami partiit akimorlugit, naligiimmik, pitsaasumillu 

suleqatigiinnissaq pisariaqarpoq. 

 

Nunatta karsia, pisortat aningaasat qanoq atortarneraat, aquttarneraallu nutaaliorluta, 

aaqqissuusseqqillutalu periuseqarfigisariaqalerpagut: 

- Aningaasaliissuterpassuit pitsaanerpaamik sulinissaat, kinguneqarnissaat 

qulakkeertariaqarparput. 

- Suliakkiissutit pitsaasumik, sukkasuumillu atuutsilertarnissaat qulakkeertariaqarpoq 

- Suliffeqarfiutigut pitsaanersumik tunniussaqartariaqarput 

- Kukkunersiuinermi aaqqiissutissat ukiorpanni aaqqinneq ajortut, aaqqittariaqalerput 

 

Taamaattumik Naleqqamiit oqarusuppugut Nunatta aningaasaatai pitsaanerpaamik 

aqutsigit, pissutsit piviusut atornerutigit - allaffissorniaannarunnaarluta, iliuuseqarnerusa 

tigussaasunik. 

 

Aserfallatsaaliineq, kiffartuussineq pitsaanerusoq. 

Nutaaliorusuttaqaagut, soorlu mittarfissuit nutaat, atuarferujussuit nutaat 

unammillernaqisut - eqqaamalaartiguli maanna pigeriikkagut aamma paarisariaqaratsigit, 

aserfallannaveersaartittariaqaratsigit. Aserfallatsaaliinermi aallutinngikkutsigu, siunissami 

tamatsinnut akisunerulissaaq - tamannalu sorpassuartigut maanna erseraluttuinnarpoq - 

taamaammat aaqqissuusseqqinneq nunatsinnut tulluartoq, innuttaasunik 

artukkiinerunngittoq angusariaqarparput. 

 

Namminersorlutik oqartussat suliffeqarfiutaat. 

Piumasaqarnerusariaqarpugut, uatsinnut aallaaviginerusariaqarpugut, Kalaallit 

salliutittariaqarpagut. Suliffeqarfissuit pillugit allannguilluinnartariaqarpugut.  

 

Maannami A/S- erpassuarnut KGH, GTO- lu agguarneqarput. Direktørit qanga marluk, 

maanna 50- it sinneqarlersimapput, taakkualu ataani ittut, ningiullu amerlasoorujussuit - 

tassa aningaasanik aqutsilluarneeq? Ilaa naamik - aaqqissuusseqqerujussuartariaqalerpugut 

- Politikeritut akisussaaffipput tassaniippoq. 

 

Nakkutilliineruneq – sipiileerneq annikinnerulerli. 

Naleqqamiit nakkutilliiniaannarluta, nakkutilliinianngilagut, kisiannili ilisimasariaqarparput, 

aningaasat eqqortumik atorneqarnersut. Sapiissuseqartariaqarpugullu aningaasat 

atorfissaminnut tulluarunnaarsimappata, aningaasat nutaamut atorsinnaanissaannut 

aaqqiisinnaassalluta. Aningaasaliissutit tunngavimminnut atuutinngippata, sukkasuumik 

allannguisinnaaneq eqqumaffiginerusariaqarparput.  

 

Inatsisartoqatikka, Naalakkersuisut - Innutaasut pitsaanerusumik sullissinnavagut.  

Nunatta karsia 2025 uppernarsaavoq aningaasat piareersimasuutigut ikiliartupiloortut, 

nunatta karsia imaariartupiloorpoq. Pisariaqavissulerpoq allanngueqatigiinnissaq.  

Naleraq qulanngilaq, allannguutissanik pitsaasunik, nutaaliornissamik siunertaqarpugut. 

Qangatut piinnarsinnaajunnaarpugut - Kalaallit nunarput, Naalagaaffinngornissamut 

piareersartoq - Inuiaallu Kalaallit Nunaminnik piginnittunngoqqikkusuttut, 

aningaasaqarnikkut, sullissinikkut aaqqissuusseqqiffiginiartigit, sapiissuseqarluta, 

isumatusaarluta, ataatsimoorluta alloriaqatigiilluta. 

 

Naleqqamiit nunatta karsiata 2025- mut nalunaarutaa kukkunersiunermut 

ataatsimiisitaliamut ingerlateqqipparput. 

  


